
Maqedonia (Shkalla 1) 

 

Maqedonia është shtet i burimit, transitit dhe vendarritjes për femrat dhe fëmijët e trafikuar me 

qëllim të eksploatimit seksual komercial. Femrat dhe fëmijët e Maqedonisë trafikohen brenda 

vendit. Viktimat e trafikuara në Maqedoni vijnë kryesisht nga Shqipëria dhe Kosova. Viktimat nga 

Maqedonia dhe viktimat që kalojnë përmes Maqedonisë trafikohen në Evropën jug-qendrore dhe 

Evropën perëndimore. Fëmijët, kryesisht romë etnikë trafikohen me qëllim të detyrimit për 

kërkimin e lëmoshës në vend. Viktimat trafikohen me qëllim të punës së detyruar në sektorët e 

shërbimit në Maqedoni. Mënyra e veprimit të trafikuesve ka vazhduar të ndryshohet, si përgjigje 

e taktikave për zbatimin e ligjit, duke e përfshirë shfrytëzimin e sektorëve privatë, si më të 

fshehtë, si që janë sallonet e bukurisë dhe masazhit.  

 

Qeveria e Maqedonisë i plotëson tërësisht standardet minimale për eliminimin e trafikimit. 

Ndonëse Qeveria ka pasur mundësi t'i përmirësojë rezultatet në fusha të caktuara, është 

shënuar përmirësimi i implementimit të rregullativave të anti-trafikimit për gjykimin e dorasëve 

dhe është vazhduar me zgjerimin e aplikimit të procedurave standarde të operimit që fokusohen 

tek viktimat për trajtimin dhe mbrojtjen e viktimave të trafikimit.  

 

Rekomandimet për Maqedoninë: Të vazhdohet me progresin e dukshëm në mbrojtjen dhe 

ndihmën e viktimave; të zbatohen në mënyrë proaktive procedurat standarde të operimit për 

identifikimin e viktimës; të sigurohet mbrojtja e institucionalizuar dhe shërbimet e re-integrimit 

për viktimat; të vazhdohet sigurimi i kohëzgjatjes adekuate të burgosjes së trafikuesve të 

dënuar; ndjekja, gjykimi dhe dënimi i zellshëm i zyrtarëve publikë të përfshirë në trafikim; 

zgjerimi i përpjekjeve të përgjithshme për parandalim dhe edukimi i klientëve të tregtisë me 

qëllime seksuale dhe punës së detyruar mbi trafikimin.  

 

Ndjekja ligjore 

Qeveria e Maqedonisë ka treguar progres të rëndësishëm në përpjekjet për zbatimin e ligjit në 

vitin 2008 përmes shkurtimit të kohës për procesimin e lëndëve të trafikimit dhe sigurimin e 

dënimeve më të gjata për dorasit e dënuar për trafikim. Ndonëse një organizatë ka raportuar që 

trafikuesit edhe më tej ndiqen sipas ligjit për kontrabandë, gjatë vitit është raportuar për 

përmirësim të dukshëm në ndjekjen e trafikuesve të dyshuar sipas rregullativës për anti-trafikim. 

Qeveria e ndalon trafikimin për qëllime seksuale dhe të punës sipas Kodit penal të vitit 2004, ku 

neni 418(a) dhe (g) i përfshijnë të gjitha format e trafikimit të qenieve njerëzore. Dënimi minimal 

që parashihet për trafikim me qëllim të eksploatimit seksual komercial është dënimi me burg 

katërvjeçar, që është mjaft i rreptë dhe është në përpjesëtim me dënimet e parapara për krimet 

tjera të rënda, si për shembull dhunimin. Në vitin 2008 janë ndjekur 11 lëndë sipas nenit  418(a) 

dhe (g), ku janë përfshirë 28 persona të dyshuar për trafikim, duke rezultuar me dënimin e 17 

trafikuesve. Mesatarja e dënimeve të shqiptuara është dënimi me pesë vite burg. Qeveria ka 

procesuar tre lëndë për punë të detyruar, që kanë rezultuar me tetë dënime: katër dënime 

katërvjeçare, dy dënime pesëvjeçare, një dënim gjashtëvjeçar dhe një dënim me burg 

shtatëvjeçar. Ka pasur raportime që disa zyrtarë të zbatimit të ligjit, përfshirë edhe prokurorët 

dhe gjykatësit kanë vazhduar me shprehjen e kuptimit të pamjaftueshëm të trafikimit dhe 

pandjeshmërisë ndaj të drejtave të viktimave, duke e përfshirë edhe ambientin në gjykatë.  

 

Qeveria nuk ka ndjekur asnjë vepër të bashkëpunimit të lidhur me trafikim nga zyrtarët 

qeveritarë gjatë periudhës raportuese. Megjithatë, raportet tregojnë që korrupsioni edhe më tej i 

pengon drejtpërdrejtë përpjekjet e Maqedonisë kundër trafikimit. Për shembull, pronarët e 

bordeleve lokale në disa raste janë informuar paraprakisht për bastisjet, duke i lejuar trafikuesve 

t'i ikin zbatimit të ligjit dhe duke i mundësuar pronarëve t'i fshehin viktimat potenciale të trafikimit.  

 

Mbrojtja 

Gjatë vitit 2008, Qeveria e Maqedonisë ka treguar progres të caktuar në mbrojtjen e viktimave të 

saj të trafikimit. Është vazhduar me realizimin e trajnimeve të përkrahura nga donatorët 

ndërkombëtarë për procedurat standarde të operimit (PSO) dhe për identifikimin dhe lidhjen e 

viktimave të trafikimit. Implementimi i këtyre procedurave ka vazhduar të përmirësohet. Por, 

aplikimi i PSO nga policia lokale në disa raste ka qenë ad hoc dhe është varur nga nëpunësit e 

caktuar të ndjeshëm ndaj viktimave. Qeveria ka pranuar që policia lokale ka nevojë për kuptim 

dhe aplikim më të qëndrueshëm të PSO dhe në janar 2009 është aplikuar kërkesa e re, sipas të 

cilës të gjitha bastisjet e policisë lokale duhet ta përfshijnë edhe operativin policor nga njësia 

anti-trafikim. Organizatat ndërkombëtare kanë raportuar që policia kufitare në kufijtë e 

Maqedonisë nuk ka pasur procedura sistematike për identifikimin e viktimave të trafikuara në 

mesin e emigruesve, ndonëse disa viktima janë identifikuar si rezultat i përpjekjeve të ndërmarra 

nga policia kufitare. Qeveria nuk ka ndërmarrë përpjekje proaktive dhe sistematike për 

identifikimin e viktimave në mesin e grupeve të lëndueshme, brenda degëve të punës. Qeveria 

ende nuk financon asnjë OJQ për mbrojtjen dhe ndihmën e viktimave vendase të trafikimit. 

Kohëve të fundit ka publikuar plane për ndërmarrjen e të gjitha përgjegjësive financiare dhe 

materiale për strehimoren e vendit nga trafikimet vendase, por ka pasur edhe brenga për 

ndikimin mbi të drejtat e viktimave - këto brenga janë trajtuar dhe zbutur gjatë takimit të janarit 

mes qeverisë dhe OJQ që i kanë ngritur ato. Qeveria vazhdon me udhëheqjen e qendrës 

pranuese për emigruesit e huaj dhe viktimat e trafikimit. Liria e lëvizjes së viktimave në këtë 

qendër është rreptësishtë e kufizuar. Ndonëse zbatuesit e ligjit e kanë raportuar identifikimin e 

130 viktimave "të supozuara" gjatë vitit 2008, vetëm 18 prej tyre (prej të cilëve 14 nga 

Maqedonia) janë kualifikuar si viktima të trafikimit gjatë periudhës raportuese. Qeveria i ka 

inkurajuar viktimat të marrin pjesë në hetimet dhe gjykimet. Edhe pse në janar 2008 qeveria ka 

sistemuar dispozita që ofrojnë leje qëndrimi gjashtëmujore dhe periudhë adaptuese për viktimat 

e huaja, asnjë prej 118 viktimave të supozuara të huaja që janë identifikuar gjatë periudhës 

raportuese nuk ka kërkuar leje të këtillë. Viktimat e supozuara vendase kanë pasur të drejtë për 

periudhë adaptuese prej 30 ditëve në strehimoren vendase, para se të marrin pjesë në 

procedurën formale të intervistës, së bashku me specialistin e trajnuar për trafikim. Qeveria ka 

siguruar përkrahje të caktuar për re-integrim përmes 27 Qendrave të saj për ndihmë sociale, të 

cilat gjatë vitit 2008 i kanë ndihmuar shtatë viktimave. OJQ-të dhe ekspertët ndërkombëtarë 

kanë raportuar për probleme të caktuara në procesin qeveritar të identifikimit, që rezultojnë me 

keqidentifikimin e mundshëm të viktimave potenciale të trafikimit nga autoritetet lokale.  

 

Parandalimi 

Qeveria ka bashkëpunuar me OJQ-të dhe bashkësinë ndërkombëtare në përpjekjet e saj për 

parandalimin e trafikimit dhe në dhjetor 2008 e ka hartuar Planin nacional aksionar për 

periudhën 2009-2012. Gjatë periudhës raportuese nuk ka siguruar përkrahje të drejtpërdrejtë 

financiare për OJQ-të që realizojnë aktivitete për parandalimin e anti-trafikimit, por ka vazhduar 

të sigurojë përkrahje domethënëse në natyrë. Në maj 2008 Qeveria ka realizuar hulumtim në 

nivel nacional për caktimin e nivelit publik të vetëdijes për trafikimin. Në bazë të konstatimeve 

janë realizuar nëntë tryeza të rrumbullakëta publike në mbarë vendin. Qeveria e ka përfshirë 

edhe trajnimin e detyrueshëm në programet mësimore të shkollave fillore dhe të mesme për 

parandalimin e trafikimit. Në dhjetor 2008 Komisioni nacional e ka organizuar javën nacionale të 

anti-trafikimit. Komisioni ka vendosur stenda në disa qytete në mbarë Maqedoninë për 

shpërndarjen e materialeve anti-trafikim dhe zyrtarët e lartë kanë diskutuar për këtë çështje. Në 

janar 2009, Komisioni nacional e ka publikuar raportin vjetor të përpjekjeve të anti-trafikimit. 

Qeveria nuk ka krijuar ose nisur fushata për ngritjen e vetëdijes me qëllim të zvogëlimit të 

kërkesës për punën e detyruar ose seksin komercial në vitin 2008. Megjithatë, ka shfrytëzuar 

disa materiale të financuar nga IOM, që janë kërkuar gjatë javës së anti-trafikimit. 

 

 

 

 


